
‘E lē maua’a lana tōfā

‘O lo ‘o totō aluga ‘i le oneone

‘E lē ‘i lava suaina le loto ‘e afā
‘E lē ‘o se ‘ulu taia

‘Aua ‘e se’etia gofie i le tai taeao

‘E femoumoua’i

‘E saveatuvaelua lona mafaufau

‘A fesoua‘iina e tau malemo lona fa’atuatua

Ana le seanoa Alofa Tunoa

Ma Alofa Mutimutivale

Na te le aulia mai lenei aso fou.

FA’ANOI A LE VASEGA

O isi fai mai sa mama’i

Ae manatu matua o lo o punoua’i

Tuufesili po o fea la pasese na tu’u i ai

Ae po o le a la ta mea o le a fai 

Na o le a’oa’o lava i le potu aoga

Ma fesoasoani i a latou meaaoga

Se paga o le mea lea ua iai

E manatu e uma le vaituuaga ua ma’ai le faia’i

Ua muliga le masini fa’amama lavalava

E fo’i mai i fafo ua felesi, ua malamalama 

Ae o kolisi ma iunivesite - a le fia aoga le tamaitiiti

E le toe mafai ona sasa ia ma’ini

Ua tagi mai i a latou aia tatau

Ma fa’a’i’ila le le mafaufau 

Se’i fa’alogo la i le le fefe o le isi

Na vili mai ua oti si ona tina o Faranisisi

Ae na ma fetaui tutu ma si loomatua i le falemata’aga

O lo o tulei atu le tama’i ta’avale a si ana tama

O le isi teine aoga fai mai sa maua i le ‘bird flu’

Sifi o tau fa’avalea e maua atu na o si ana tale ‘ū

Ae fia fa’ali’i ma loto ma’a’a le isi

Ae maua mulimuli ane ua iai le pepe ua afisi

O mai isi i taimi o a latou folasaga

Pupula le emo mata o le au matananana

Fa’anoi mai “ua galo i le fale meaaoga ae ua uma ona fai”

Ua fiu fo’i e ‘ote pei o le pato la e fai i ai

Uma ona fa’amalosi’au i ai

‘Tou te mafaia mea uma pe a toa ae le pala’a’ai

E mafai ona avea outou ma ta’ita’i lelei o le atunuu

Ekalesia ma faiganu’u’

Ua uma ona tu’u i ai ‘upu fa’amafanafana 

Fa’a’ata ma lu’itau ia maua’a o latou olaga

A vaai atu fo’i o le mea lava e tasi

Ua fa’amanatu i ai le luma o aiga ma le maasiasi

O tapuaiga e fia o lo o fa’atali mai

O lo o nōnōmanū ai le atunuu ia maua so latou ‘ai

Ae o lea lava e fai amio le fanau a Lafai

Ui i lea fa’afetai o lo o a’o’oga fa’atasi ma le fanau a Pai

Si toeaina fai ma’umaga i tala atu o le falema’i

O si ona atali’i lava lea e fai ma ta’ita’i

Tau solomua i galuega a vaega

E tele lava ina sili i a matou su’ega

E fai mea sasalu, e le mana’o e fa’aletonu

Se meaaoga e ao mai i totonu

O le to’omaga lava lea tamaitiiti

Alofa le Atua e ana le poto fa’amanuia i ana miti

Ae toe aumai ni ata tamaiti fa’apea

E fesoasoani i le mafaufau e le fia valea

Talu ai le tele o le au fa’anoi pepelo

Le au fai mea fa’alogo i a lusifelo.

